
বব্ৰুবাহ পৰ্ব্ব





তযু সুদৰ্শন চক্ৰে ছেদা মোৰ গল।

তেবেসে পাতকৰাশি হৈবেক সফল॥

ইষ্ট বন্ধুজন যাৰ নাই মাৱ বাপ।

সিয়ে যদি কৰয় দুৰ্ঘোৰ হেন পাপ॥৫৪০

তোমাৰ স্মৰণে পাপ সকলো এৰায়।

মই পুনু প্ৰত্যেকে তোমাক আছো পায়

ইহাত অধিক মই সন্তাপতে মৰো।

প্ৰিয়সখি তোমাৰ বৈষ্ণৱ জন মাৰো॥৫৪১

তাহাঙ্কে মাৰিলো মই স্বৰূপে সকল।

অসুৰত ক্ষেপি যেন হৰৰ ত্ৰিশূল।

ইহাতে অধিক মোৰ কিবা আছে শোক।

পিতামহী কুন্তী আসি নমাতয় মোক॥৫৪২

দুই মাৱে নমস্কাৰ কৰিলা চৰণে।

মৰা জীৱা নুবুলিবা মোহোৰ কাৰণে॥

অনন্তৰে পুনু নাগৰাজাৰ জীয়াৰী।

শাশু বুলি কুন্তীক নমিলা জানু পাৰি॥৫৪৩

বিষমুখী মোহোক চাহিবে লাগে কিক।

শাপি ভস্ম কৰা তেবে এৰাওঁ স্বামীশোক॥

উলুপীৰ বচন শুনিয়া সবে নাৰী।

অৰ্জ্জুনক লাগিয়া কান্দয় লুটি পাৰি॥৫৪৪

কুন্তীয়ো ভূমিত পৰি কান্দিলা বহুত।

মোক এৰি কৈক লাগি গৈলা প্ৰাণপুত্ৰ॥

